
प्रभुप्रणामे जठरं दैन्यमूलं विलोकयन् ।

प्रवेष्टुं सेवकः शङ्के विलक्षः क्षितिमीक्षते ॥ ११ ॥



सेवाध्वजोऽञ्जलिर्मूर्ध्नि हृदि दैन्यं मुखे स्तुतिः ।

आशाग्रहगृहीतानां कियतीयं विडम्बना ॥ १२ ॥



अकालागमनक्रोधविधुरेश्वरचक्षुषा ।

क्षिप्रं स्मर इवायाति सेवको दग्धभूतिताम् ॥ १३ ॥



पुनः सेवावमानानां तेन दत्तं तिलोदकम् ।

प्रविश्य वाहिनीं येन खड्गपात्रीकृतं वपुः ॥ १४ ॥



कणवृत्तिपरिक्लिष्टः कष्टं सेवकचातकः ।

घनाशानिरतो नित्यमुद्ग्रीवः परिशुष्यति ॥ १५ ॥



निःसंतोषः परित्यज्य भ्रमरः पुष्पितं वनम् ।

सेवते दानलोभेन मातङ्गमपि सेवकः ॥ १६ ॥



जडसेवापरिक्लिष्टस्तीव्रदम्भबकव्रतः ।

कृच्छ्रेण क्षणिकां प्रीतिमासादयति सेवकः ॥ १७ ॥



नित्यमुन्नतिकामोऽपि मानभङ्गादधोमुखः ।

यत्सत्यमुभयभ्रष्टस्त्रिशङ्कुरिव सेवकः ॥ १८ ॥



स्वमांसविक्रयासक्तः प्रभुवेतालघट्टितः ।

निःसत्त्वः प्रलयं याति रात्रिसेवासु सेवकः ॥ १९ ॥



भूमिशायी निराहारः शीतवातातपक्षतः ।

मुनिव्रतोऽपि नरकक्लेशमश्नाति सेवकः ॥ २० ॥

